
        
            
                
            
        

    
	Майфа Абдур Рахман

	ЭЦЭС ТӨГСГӨЛГҮЙ ЗАМ

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭЦЭС ТӨГСГӨЛГҮЙ ЗАМ

	Орчуулсан Э. Бүрэнхүү

	 

	— Халид, хэрэггүй гээд бүсгүй нүүрээ шальгүй буруулахад залуугийн уруул түүний эрүүнд хүрэв. 

	Залуу бүсгүйн мөрийг чанга тэвэрч дахин үнсэх гэсэн авч чадсангүй. Халидын урам хугарч, гомджээ. Бүсгүй маяглаж залуугийн тэвчээрийг алдуулан уурыг нь хүргээд өөрөө хачин сэтгэл ханажээ.

	Халид бүсгүйг тэврэхээ болиод бүсгүйн толгойд ямар бодол төрснийг таах гэсэн мэт,

	— Чи чинь өнөөдөр яачих аа вэ? гэж түргэн асуув. 

	Самира өөдөөс нь инээмсэглэв. Залуутай үнсэлдэх хүсэл их байвч бардам зан нь дийлжээ.

	Самира хэсэг азнаад тайван ярихыг хичээн,

	— Халид аа, чи намайг эхнэрээ гэж үзэж болно шүү. Тэгээд бидний сэтгэлийг зовоож буй зүйлсийн талаар хоёулаа илэн далангүй ярья гэж ялдамхан хэлэв.

	— Гэхдээ... гэж Халид эхэлснээ дорхноо дуугүй болж хэдэн алхам ухраад сандал дээр суув.

	Самира Халидыг сэм залирхгаар харж, дөхөж очин инээмсэглээд

	— Чи надаас ичээд байна! Нээрэн ичээд байна. Харваас илт байна шүү дээ гэж аяархан хэлэв.

	— Яалаа гэж. Чи яагаад тэгж бодов? гэв.

	Самира Халидтай зэрэгцэн сандлын булан дээр сууж, түүнийг элэгсгээр тэврэн уруулыг нь гэнэт үнсэв. Халид түүнийг шовхийн үнсээд дахин тэврэхэд Самирагийн сэтгэл зүрх уяран хайлжээ. 

	Самира яг тэр мөчид нухацтай яриагаа эхлэв.

	— Халид, манайхан намайг чиний эсрэг хатгаж байгаа. Тэд нар... гээд санаа нь зовж чимээгүй болсноо, — Хэлэхэд ч хэцүү юм. Тун эвгүй юм. Тэдэнд мөнгө л байвал хамаг хэрэг нь бүтэх нь тэр. Тэд Аллахад итгэдэг дүр үзүүлж, хуурамч зан гаргана. Үнэндээ бол тэдний шүтлэг Аллах нь динар л даа гэв. 

	Тэгснээ Самира өөртэйгөө ярьж байгаа юм шиг шивнэж,

	— Нэг нь гэр орон, түрээсээр өгдөг тасалгаагаа гэж салгачихад нөгөөх нь эмийн сангаа гэж тэвдэнэ. Тэгэхэд гурав дахь нь эрх тушаалаа алдах вий гэж айна. Хачин хулчгар амьтад. Харин надаас л айхгүй, элдэв юм номчирхож яршиг болно гээд намайг ч тийм амар давахгүй ээ! гэв.

	— Самира, танайхан юу гэж байна вэ? Чи юу гэж хариулав? гэж Халид уурсан асуув.

	Самира түүнийг тайвшруулахыг хичээн:

	— Чи минь битгий анзаар. Тэд чамд дургүй, чи ер ажрахгүй л бай. Харин би бол чамгүй амьдарч чадахгүй. Би чамд үнэнээ хэлж байна. Чи надаас болихгүй юм байгаа биз? Чамайг боливол надад үхэхээс өөр аргагүй болно гэхэд Халид,

	— Чи минь юу гэж хачин юм боддог юм бэ? Танайхан надаас юу хүсээд байгааг чи мэдээдэх гэв.

	— Чи минь сэтгэл зовоод хэрэггүй. Би гэрийнхэнтэйгээ учраа олно.

	Халидад Самира хэчнээн үнэтэй түүнд үнэхээр хайртайгаа ойлгож байв. Төрөл төрөгсдөөс нь болоод Самирагаас болих гэж үү?

	— Үгүй, Самира, чи ганцаараа тэднийг давахгүй. Тэд чамаас элдэв юм шалгааж зовооно байх. Намайг юун хүн бэ? Чамд тохирох хүргэн юм уу? Цаадхадаа найдах хэрэггүй. Чи түүнийгээ эхлээд орхиж март... гэхчлэн янз бүрийн юм хэлнэ байх гэхэд Самира гэнэт дүрсхийн,

	— Тэд чинь одоо ч гэсэн тэгж яриад байгаа. Харин асуудал чиний надад хэр хайртайгаас л хамаарна. Бүсгүй хүний хайр ямар байдгийг мэдэх үү? Тэр хайрынхаа төлөө үхэж чадна! Чи үүнийг ойлгох болов уу? гэлээ.

	Халид Самираг тэгж хариулна гэж огт бодоогүй учир ширүүн үг хэлэлгүй арайхийн тэсэж зөвхөн

	— Чи тэднээ дийлнэ гэж үнэхээр итгэж байна уу? гэж асуухад Самира;

	— Би гагцхүү чамд дурлаж, итгэж, ирээдүйгээ чамтай холбоно гэж бодож байна. Энэ бага хэрэг гэж үү? гэв.

	Самира Халидыг ширтэн «Ямар сайхан нүдтэй юм бэ?» хэмээн бодсоноо дорхноо «За үүний сайхан ч яах вэ. Энэ маань ямагт ядуу ажилчин, тариачны тухай бодож явдаг хүн. Намайг их хайхардаггүй бололтой. Би ер нь зоримог, тэвчээртэй байх хэрэгтэй юм. Би өөрөө хувиа бодох ёстой. Мань хүн нэлээд цочмог, ууртай. Намайг хөөж мэднэ. Тэгэхээс нь өмнө өөрөө явдаг юм бил үү?.. Сонин бодолтой хүн шүү. Түүний бодлоор бол амьдралыг өөрчлөн шинэчлэх ёстой. Үгүй, яаж өөрчлөх юм бол? Тэр өрөөлийн дээдэлдэг бүхнийг үгүйсгэн, тэдний дургүйлхдэг зүйлсийг үнэлэх юм. Хамгийн аюултай нь Аллахад итгэдэггүй» гэж боджээ.

	Самира санаа бодлоо үймэрч буйг мэдэн хорвоо дахь хамаг зүйлс, түүний дотор төрөл садандаа гэнэт зэвүүрхэн,

	— Ер нь тэд яагаад бидний хэрэгт орж байдаг юм бэ? Яахаараа биднийг айл гэр, үр хүүхэдтэй болоход амар заяа олгодоггүй юм бэ? Хоорондоо үргэлж маргалдаж хэрэлдэнэ. Ээж намайг үеэл дүү Фаудтайгаа, эцэг тосгоны залуу Султантай суулгана гэнэ. Хүслийг минь огт харгалздаггүй. Би бууж өгөхгүй. Санаснаараа зүтгэнэ шүү. «Би тэднийг буулгаж авна» гэж бодов. 

	Тэр Халид руу хандаж:

	— Халид аа, чи улс төрийн асуудал хөөцөлддөгөө болих уу? Түүнээс хөндий байсан чинь дээр биш үү? Чи тэр үйлдвэрчний байгууллагаар яах гэсэн юм бэ? Би чамаар бахархах юм. Гэхдээ ганц бахархлаар амьдрахгүй шүү дээ гэв.

	Халид уурсаж гараа зангидан, шүдээ зуув. Тэр Самира руу ууртай хараад «Би эх орноосоо урвах болж байна уу? Ард түмнийхээ энэрэл хайраас тэрслэх болж байна уу?» хэмээн дотроо бодов.

	Халид уураа барьж ядан зэвүүрхэж:

	— Үйлдвэрчний байгууллага бол миний ашиг сонирхлыг хамгаалагч. Би яалаа гэж түүнээс татгалзах болж байна. Би эх орноо өрөөл бусдаар зүхүүлэх хэрэг үү? Надтай адил үзэл бодолтой хүн үй түм бий. Би ганцаараа биш гэв. 

	Халидтай цуг байх сан гэж Самира бодсон авч цаг арван нэг дөхжээ. Тэрээр тэр үед гэртээ харьсан байх ёстой ажээ.

	Самира босож толины урд үсээ янзлаад:

	— Би сургуулиа төгсгөн гэрчилгээ авч ажил хийнэ. Тэгэхэд л хамаг юм учир нь олдох байх гэхэд Халид:

	— Чиний тэгж боддог зөв байх аа гэв.

	Элдвийг бодсон Самира нүүрнийхээ халхавчийг буулгахад Халид бодол болж,

	— Бидний зорилго үр суулгахад оршино. Цагаа болоход үр маань төлжиж өтгөрөн өндөр ургана. Би ургацаа хурааж амждаггүй байлаа гэхэд үр хүүхдүүд маань хураана гэлээ.

	Халид Самира руу хүрч очин нүүрний нь халхавчийг сөхөж чанга тэврэн хоёул удтал үнсэлдэв. Самира Халидын үсийг илэн тэмтчив. Халид Самирагийн хацар, нүд дарс шиг улайсан, боровтор сайхан нүүрийг озов.

	Тэр хоёр салаад,

	— «Чи минь санасандаа хүрэх нь. Уруул чинь ямар зоримог юм. Чи минь санасандаа хүрэх нь. Би бүр алзахгүй мэдлээ!» гэж Самира шивнэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд) номын ОРШИЛ

	Дэлхийд 80 гаруй сая араб байдаг бөгөөд тэдгээр нь Өмнөд Ази, Хойд болон Зүүн Хойд Африк, Арабын хойгт голлон амьдардаг ажээ.

	Арабчуудын ихэнх нь Египет, Алжир, Ирак, Ливан, Ливи, Кувейт, Марокко, Саудын арав, Сири, Судан, Сомали, Тунис зэрэг оронд оршин суудаг юм.

	Арабын орнууд нь утга зохиолын түүний дотор аман зохиолын баялаг өв уламжлалтай бөгөөд үлгэр домог, зүйр цэцэн үг, яруу найраг дээр үеэс эхлэн их хөгжин өргөн дэлгэрчээ.

	Харин орчин үеийн утга зохиолд чухал байр эзэлдэг өгүүллэг нэлээд хожуу XIX зууны хоёрдугаар хагаст бий болжээ.

	Арабын өгүүллэгийг араб дахины сонгодог зохиол Европын орнуудын болон оросын зохиолчдын өгүүллэгийн нөлөөгөөр үүсэж хөгжсөн гэж үздэг юм.

	Арабын өгүүллэгийг үүсгэн хөгжүүлэхэд Египетийн зохиолч ах дүү Теймур, Ливаны зохиолч Амин Рейхани, Жубран Халиль Жубран, Михаил Нуайме нарын зэрэг олон мастер их хувь нэмэр оруулжээ.

	Арабын өгүүллэгүүд нь харийн булаан эзлэгчид, нутгийн харгис этгээдүүдийн эсрэг арабын ард түмний хийж байгаа шударга тэмцэл, хүн амын өргөн давхаргыг хамардаг тариачид, ажилчид, зарц нарын амьдралыг тод томруун харуулдаг юм.

	Арабын өгүүллэгүүдийн нэг онцлог нь нийгмийн тэгш бус явдал, олон жилийн уламжлалт хоцрогдсон ёс суртахуун, зан заншил, ялангуяа бүсгүйчүүдийн эрх мэдэлгүй байдал, тэдгээрийн бэрх амьдрал шударга тэмцлийг өргөн дэлгэр үзүүлдэгт оршино.

	Арабын өгүүллэгүүдийг тэмцэл, уянгыг чадамгай хослуулдаг онцлогтой гэж үздэг ажээ.

	Арабын утга зохиолын үндэслэгчийн нэг Жубран Халиль Жубраны зохиол «Бан нутгийн Марта» хэмээх өгүүллэгээр нэрлэсэн энэхүү номд Арабын арван дөрвөн орны сонгодог болон орчин үеийн нэрт 42 зохиолчийн 40 гаруй өгүүллэгийг оруулав.

	 

	Б. Энэбиш



	
“БАН НУТГИЙН МАРТА (арабын өгүүллэгүүд) номын ГАРЧИГ

	Фадил Масуди. МАЛИКА (Орчуулсан Э. Бүрэнхүү)

	Мухаммед Диб. ХҮЛЭЭСЭН НЬ (Орчуулсан Б. Энэбиш)

	Ахмед Аккаш. АРВАН НЭГЭН САРЫН АРВАН НАЙМАН (Орчуулсан Э. Бүрэнхүү)

	Асия Жеббар. ХӨӨГДӨӨГҮЙ (Орчуулсан Ч. Хүлэг)

	 

	БАХРЕЙН

	Мухаммед абд аль-Малик. АМЬ ЗУУЛГА (орчуулсан Б. Энэбиш)

	 

	 

	ЕГИПЕТ

	Мухаммед Абдель Халим Абдалла. ЗАЛУУ ЭЗЭГТЭЙ (Орчуулсан Н. Банди)

	ЙЕМЕН

	Майфа Абдур Рахман. ЭЦЭС ТӨГСГӨЛГҮЙ ЗАМ (Орчуулсан Э. Бүрэнхүү)

